
Povezivanjem reakcione kinetike sa prijenosom mase i topline između tri faze sistema (plinska, čvrsta, tečna), u ovom radu razvijen je novi dinamički model za proces aerobnog kompostiranja biorazgradljivog organskog otpada. S ciljem određivanja kinetičkih parametara u matematičkom modelu i verifikacije modela, izvedene su tri serije eksperimenata (u neprekidnom trajanju od po 13, 14, i 11 dana) sa različitim sadržajem organskih tvari i vlage u supstratu, i različitim protocima zraka. Kao supstrat korišteni su peradarski gnoj i pšenična slama pomiješani u različitim omjerima. Eksperimenti su izvedeni u kontroliranim laboratorijskim uvjetima u pet posebno dizajniranih bioreaktora (četiri mala bioreaktora od 1 dm3 i jedan veliki bioreaktor od 32 dm3). U svim bioreaktorima kontinuirano su mjereni temperatura supstrata i protok zraka, a određivani su koncentracije ugljikovog dioksida, kisika i amonijaka. Na početku i na kraju svakog eksperimenta izvršena je fizičko-kemijska analiza supstrata u svim bioreaktorima (sadržaj vlage, ukupne suhe tvari, organske tvari, pepeo, pH-vrijednost, električna provodljivost). Uzorci su svakodnevno uzimani iz velikog bioreaktora da bi se uradila fizičko-hemijska analiza supstrata/komposta. 
Za određivanje četiri kinetička parametra modela korištena je direktna nelinearna regresijska analiza zasnovana na Rosenbrock metodi. Pri tome, svih 12 nelinearnih diferencijalnih jednadžbi modela međusobno su povezane pa se sistem rješava simultano po svih 12 dinamičkih varijabli. Za rješavanje sistema jednadžbi korištena je Runge-Kutta-Fehlberg metoda, sa aproksimacijama četvrtog i petog reda i prilagođavanjem veličine koraka. Oba algoritma su implementirana u programskom jeziku FORTRAN. Kao kriterij slaganja između vrijednosti dobivenih prema modelu i eksperimentalnih podataka uzeta je funkcija cilja – suma umnožaka težinskih koeficijenata i kvadrata apsolutnih razlika između simulacijskih i eksperimentalnih rezultata. Težinski koeficijenti izračunati su kao recipročne vrijednosti sume kvadrata simulacijskih rezultata i srednjih vrijednosti eksperimentalnih rezultata. Model je fitovan na osnovu eksperimentalnih podataka za temperaturu supstrata i masu (konverziju) organskih tvari. Analiza osjetljivosti modela prema parametrima (izvršena na tri načina) pokazala je da dva od četiri parametra imaju značajan utjecaj na osnovne dinamičke varijable (temperatura supstrata, konverzija organskih tvari, koncentracija ugljikovog dioksida).

Razvijeni matematički model je verificiran usporedbom sa rezultatima nekoliko eksperimentalno mjerenih dinamičkih varijabli (temperatura supstrata, konverzija organskih tvari, koncentracija ugljikovog dioksida, koncentracija kisika, koncentracija amonijaka). Usporedbe eksperimentalnih i simulacijskih rezultata za temperaturu supstrata, konverziju organskih tvari, koncentraciju ugljikovog dioksida i koncentraciju kisika, pokazale su dobro slaganje tokom cijelog perioda trajanja procesa u bioreaktoru. U slučaju amonijaka postignuto je lošije slaganje, tako da bi se u ovom dijelu model trebao doraditi.
Uz temperaturu supstrata i konverziju organskih tvari kao funkcije cilja, preko verificiranog modela procesa aerobnog kompostiranja određene su optimalne vrijednosti: početnog sadržaja vlage (70%), protoka zraka (0.54 l min-1 kg-1OT), temperature zraka na ulazu u bioreaktor (56°C) i temperature supstrata (55.18°C). Sve ove vrijednosti u skladu su sa eksperimentalnim rezultatima iz literature.

